
Рыхтуемся да алімпіяды 
 

ТЭМАТЫЧНЫЯ ТРЭНІРОВАЧНЫЯ ПРАКТЫКАВАННІ  
ПА БЕЛАРУСКАЙ МОВЕ 

 
ФАНЕТЫКА І АРФАЭПІЯ 

 
 Адной з формаў пазакласнай працы ў школе, як вядома, з’яўляецца 
прадметная алімпіяда. Названае пазакласнае мерапрыемства не толькі 
садзейнічае фарміраванню матывацыі да больш глыбокага вывучэння роднай 
мовы, але і дазваляе ўстанавіць узровень тэарэтычных ведаў і практычных 
уменняў і навыкаў па прадмеце.  
 Адметнай рысай алімпіяды з’яўляецца шырокі ахоп навучэнцаў і дух 
спаборніцтва. Кожнаму з удзельнікаў даецца магчымасць параўнаць свае 
здольнасці са здольнасцімі аднагодкаў. Праходзяць алімпіяды звычайна ў 
некалькі тураў: спачатку ідуць спаборніцтвы па класах, потым пераможцы 
ўдзельнічаюць у агульнашкольнай алімпіядзе, пераможцы школьнай – у 
раённай, раённай – у абласной (ці гарадской) і г.д. Традыцыйна алімпіяда 
складаецца з некалькіх узаемазвязаных конкурсаў: а) лінгвістычнага 
(правяраецца ўзровень тэарэтычнай падрыхтоўкі); б) водгуку на мастацкі або 
публіцыстычны твор (правяраецца ўзровень развіцця звязнага пісьмовага 
маўлення); в) вуснага выказвання (правяраецца ўзровень звязнага вуснага 
маўлення). 
 Змест і складанасць заданняў лінгвістычнага конкурсу абумоўлены, як 
правіла, праграмным матэрыялам, засвоеным на ўроках роднай мовы. Заданні 
лінгвістычнага конкурсу могуць уключаць адказы на пытанні па фанетыцы, 
арфаграфіі, лексіцы, фразеалогіі, граматыцы, розныя варыянты моўнага 
разбору, практыкаванні, заданні стылістычнага характару і г.д.  
 Аналіз апошніх алімпіядных заданняў па беларускай мове паказаў, што 
матэрыял лінгвістычнага конкурсу часам выходзіць за межы праграмы па 
прадмеце, і таму трэніровачныя практыкаванні павінны патрабаваць ад 
школьнікаў не толькі глыбокага ведання моўных фактаў, але і ўмення 
прымяніць іх на практыцы, дапытлівасці, вынаходніцтва, начытанасці 
мастацкай і навуковай літаратурай. 
 Алімпіяда дае магчымасць настаўнікам-філолагам аб’ектыўна ацаніць 
вынікі сваёй працы, убачыць яе моцныя і слабыя бакі. 
 Нягледзячы на тое, што алімпіяда адносіцца да эпізадычных формаў 
пазакласнай працы, аднак падрыхтоўка да яе павінна быць паслядоўнай і 
сістэматычнай. 
 З мэтай дапамогі настаўнікам роднай мовы на этапе падрыхтоўкі да 
лінгвістычнага конкурсу, прапануецца комплекс тэматычных трэніровачных 
практыкаванняў, розных як па змесце і ўзроўні складанасці, так і па ступені 
праяўлення крэатыўнасці. Тэматыка практыкаванняў абумоўлена раздзеламі 
школьнай праграмы. Адзначым, што распрацоўка трэніровачных заданняў да 

прадметнай алімпіяды, іх наступнае выкананне з падрабязным каментарыем 
настаўніка – умова поспеху на спаборнітцвах. 
 

1. З прапанаванай групы слоў выпішыце толькі тыя, якія 
ілюструюць спецыфічныя асаблівасці фанетычнай сістэмы беларускай 
мовы. Патлумачце свой выбар. 

 
 Поле, сон, чорны, смелы, воўк, звесткі, рытуал, насенне, запуск, сынок, 
база, траўка, лес, светлы, галлё, клён, каласы, гэты, соль, дужачка. 
 

2. З прапанаванай групы слоў выпішыце толькі тыя, якія маюць 
другі націскны склад. 

 
Адлушчыцца, вудзіць, назіркам, дзірваністы, накідаць, муляр, 

маснічына, вагальны, вірысты, газіраваць, засевак, бурны, дасуха, іскра, 
латаны, дзягіль, чатырнаццаць, гравіраваць, засаўка, імшаны, графіці. 

 
3. Падкрэсліце словы з трэцім націскным складам. 
 
Метанімія, баляваць, зарунелы, аўсяны, прынамсі, аб’інелы, неабжыты, 

падыспытны, нікуды, каламутны, індустрыя, факсіміле, дапытаны, бежыце, 
апаўдні, падагульніць, падагульваць, ніжнялужыцкі, каганец, іскавы.  

 
 4. Размяркуйце словы па слупках табліцы: у левы – з першым 
націскным складам, у правы – з другім. 
 
 Вудзіцца, засцежка, плыткі, сырызна, учадзець, дабрыдзень, мезенец, 
наспех, дасыта, дачыста, мармур, параліч, скруха, дураслівы, малы.  
 
Першы націскны склад Другі націскны склад 
 
 

 

 
5. З прапанаванай групы слоў выпішыце тыя, складападзел якіх 

можа не супадаць з магчымым пераносам. Патлумачце. 
 
Вясна, бяроза, утрымліваць, дажджы, хлебны, гарадок, заводскі, 

водгулле, падарожнік, празрысты, грэчка, стагоддзе, цяжка, радасць, раніца, 
сцежка, дарослы, цішыня, чытаць, працяглы. 

 
6. Устанавіце і запішыце слова, абапіраючыся на фанетычную 

характарыстыку гукаў і некаторыя падказкі. 
 
1-ы гук: зычны, санорны, зацвярдзелы (спецыфічны для беларускай 

мовы); 

2-і гук: галосны, ненаціскны (часта ўжываецца ў беларускай мове); 
3-і гук: зычны, шумны, мяккі, свісцячы (спецыфічны для беларускай 

мовы); 
4-ы гук: галосны, націскны; 
5-ы гук: зычны, санорны, цвёрды (з гэтага гука пачынаецца першае 

слова ў жыцці амаль кожнага чалавека);  
6-ы гук: такі, як і 2-і. 
 
7. Размяркуйце словы па слупках табліцы: у левы – словы, 

напісанне якіх адпавядае вымаўленню, у правы – словы, напісанне якіх 
не адпавядае вымаўленню. 

 
Вёска, гаваркі, подпіс, смеласць, адчыніць, бярэзіна, ісці, ручаіна, 

жнівень, экзамен, гарадскі, паселішча, слова, блішчэць. 
 

Напісанне адпавядае вымаўленню Напісанне не адпавядае 
вымаўленню 

 
 

 

 
8. Падкрэсліце націскныя галосныя ў спалучэннях слоў. 

Патлумачце, якая фанетычная асаблівасць адлюстравана.  
 
На поле, па ваду, на дом, перад навальніцай, у школу, пасля ўрокаў,  

прынёс жа, прыйшоў бы, дай мне, на ноч, над вёскай, за раку, абы адбыць, 
 ці ведаў. 

 
9. Колькі і якія гукі абазначае выдзеленая літара ў словах ? 
 
Без разбору, без жыцця, без пашпарта, без мяне, без шуму, без зямлі, 

без справы, без шапкі, без сну, без работы, без жадання, без месца, без 
кветак. 

 
10. Уважліва прачытайце групы слоў. З кожнай групы выберыце і 

запішыце “лішняе” слова, г. зн. слова, гукавы склад якога мае 
асаблівасць, не ўласцівую іншым. 

 
А) Піянер, іхтыязаўр, арыентацыя, біялагічны, фізіёлаг, археалогія, 

акіян, кардыяграма. 
Б) Галава, горыч, рэдагаваць, галоўны, гузік, адгарнуць, горка, 

гадаваць. 
 

 11. Выпішыце з верша словы з асіміляцыяй зычных гукаў. 
 

Снежна ў снежні месяцы: 

Снег засыпаў весніцы, 
Сцежкі, стрэхі, лесвіцы, 
Пабяліў ён дрэвы ўсе, 
Белым пухам звесіўся. 
 
Снежнымі прасторамі 
Шлях сабе праторым мы, 
Лыжы хуткабежныя 
Цераз гурбы снежныя 
Мкнуць, ляцяць паспешліва. 
 
Гэй вы, лыжы гонкія! 
Гэй, узгоркі стромкія 
З рэдкімі сасонкамі! 
Праз кусты кашлатыя 
Мы ляцім арлятамі. 

С. Шушкевіч. “Снежань”. 
 

 12. Укажыце, якія граматычныя формы адрозніваюцца з 
дапамогай націску. 
 
 1. Даклікацца – даклікацца, закідаць – закідаць, склікаць – склікаць, 
насыпаць – насыпаць. 
 2. Дазнаюся – дазнаюся, пазнаю – пазнаю, зазнаюся – зазнаюся, 
прызнаю – прызнаю. 
 3. Варыце – варыце, купіце – купіце, лічыце – лічыце, любіце – любіце. 
 4. Лічыць – лічыць, дражніць – дражніць, купіць – купіць, любіць – 
любіць. 
 
 13. Параўнайце беларускія і рускія словы. Назавіце, якія 
фанетычныя працэсы ілюструюць беларускія адзінкі. Патлумачце. 
 
 1. Далонь – ладонь, талерка – тарелка. 
 2. Ларывон – Ларион, каравул – караул, кардыёлаг – кардиолог.  
 3. Воблакі – облака, аржаны – ржаной, імглістая (даль) -- мглистая.  
 
 14. Назавіце, якія фанетычныя ппрацэсы адбыліся ў словах 
Патлумачце. 
 1. Абласны, сэрца, позна. 
 2. Мінералогія, марфаналогія.  
 3. Кулацкі, студэнцкі, асіповіцкі. 
 
 15. 
 А) Запішыце складаўтваральныя гукі беларускай мовы. 

 Б) Запішыце заўсёды мяккі зычны гук і заўсёды цвёрды зычны гук 
фанетычнай сістэмы беларускай мовы. 
 В) Запішыце ўсе гукі, якія ў беларускай мове могуць падаўжацца. 
Адказ падмацуйце прыкладамі. 

ДАВЕДКІ 
 

1. Чорны, смелы, воўк, звесткі, рытуал, насенне, траўка, светлы, галлё, 
каласы, гэты, дужачка. 

Чорны, рытуал, дужачка – наяўнасць зацвярдзелых зычных. 
Воўк, траўка – наяўнасць [ў]. 
Смелы, звесткі, светлы – асіміляцыйная мяккасць перад санорнымі [в’], 
[м’]. 
Каласы – пераход [о] у [а] у ненаціскным становішчы (аканне). 
Насенне, галлё – наяўнасць падоўжаных зычных. 
Гэты – наяўнасць фрыкатыўнага [г]. 
 
2. Адлушчыцца, накідаць, маснічына, вагальны, вірысты, засевак, 

дасуха, імшаны, графіці. 
 
3. Метанімія, баляваць, зарунелы, аўсяны, прынамсі, аб’інелы, 

неабжыты, падыспытны, нікуды, каламутны, індустрыя, факсіміле, 
дапытаны, бежыце, апаўдні, падагульніць, падагульваць, ніжнялужыцкі, 
каганец, іскавы.  

 
 4.  
Першы націскны склад Другі націскны склад 
Вудзіцца, засцежка, мезенец, мармур, 
плыткі, скруха. 

Параліч, сырызна, учадзець, дабры-
дзень, наспех, дасыта. 

 
Трэці націскны склад у словах дураслівы, дачыста. 
 
5. Вясна, утрымліваць, дажджы, хлебны, заводскі, водгулле, 

падарожнік, празрысты, грэчка, стагоддзе, цяжка, сцежка, дарослы, 
працяглы.  

У беларускай мове пашыраны прынцып складападзелу ў адпаведнасці з 
узрастаннем гучнасці. Таму пры падзеле слоў на склады важна ўлічваць 
наступнае: 1) колькі ў слове галосных гукаў, столькі і складоў; 2) калі паміж 
галоснымі ёсць спалучэнне шумных зычных ці шумнага і санорнага, то 
складападзел праводзіцца перад першым зычным; 3) калі паміж галоснымі 
ёсць спалучэнне санорнага з санорным або спалучэнне санорных [й] і [ў] з 
шумным, то складападзел праходзіць паміж зычнымі; 4) спалучэнні зычных 
гукаў у пачатку і ў канцы слова незалежна ад тыпу зычных цалкам адносяцца 
да склада, утворанага суседнім галосным гукам. Пры пераносе кіруемся 
наступным: 1) слова пераносіцца па складах; 2) адна літара не пераносіцца і 
не пакідаецца; 3) падвойныя літары раздзяляюцца, акрамя дж і дз, калі яны 

абазначаюць адзін гук; 4) літары й, ў, і, а таксама апостраф не аддзяляюцца ад 
папярэдняй літары і інш. 

Падзел па складах: вя-сна, у-трым-лі-ваць, да-жджы, хле-бны, за-во-
дскі, во-дгу-лле, па-да-ро-жнік, пра-зры-сты, грэ-чка, ста-го-ддзе, ця-жка, 
сце-жка, да-ро-слы, пра-ця-глы. 

Падзел для пераносу: вя-сна і вяс-на, утрым-лі-ваць, даж-джы і да-
жджы, хлеб-ны, за-вод-скі, вод-гул-ле, па-да-рож-нік, праз-рыс-ты, грэч-ка, 
ста-год-дзе, цяж-ка, сцеж-ка, да-рос-лы, пра-цяг-лы. 

 
6. 1-ы гук: зычны, санорны, зацвярдзелы (спецыфічны для беларускай  

мовы) – [Р]; 
2-і гук: галосны, ненаціскны (часта ўжываецца ў беларускай мове) – А; 
3-і гук: зычны, шумны, мяккі, свісцячы (спецыфічны для беларускай  

мовы) – [ДЗ’]; 
4-ы гук: галосны, націскны – [І]; 
5-ы гук: зычны, санорны, цвёрды (з гэтага гука пачынаецца першае 

слова ў жыцці амаль кожнага чалавека) – [М]; 
6-ы гук: такі, як і 2-і – [А]. 
РАДЗІМА 
 
7.  

Напісанне адпавядае вымаўленню Напісанне не адпавядае 
вымаўленню 

Вёска, гаваркі, бярэзіна, жнівень, 
паселішча, слова, блішчэць. 

Подпіс, смеласць, адчыніць, ісці, 
ручаіна, экзамен, гарадскі. 

 
8. На поле, па ваду, на дом, перад навальніцай, у школу, пасля ўрокаў,  

прынёс жа, прыйшоў бы, дай мне, на ноч, над вёскай, за раку, абы адбыць, 
 ці ведаў. 

 
У беларускай мове (у адрозненне ад рускай) націск у моўнай плыні 

маюць толькі лексічна і граматычна самастойныя словы. Непаўназначныя 
(службовыя) словы звычайна націску не маюць і ў якасці ненаціскнога склада 
прымыкаюць да папярэдняга ці да наступнага слова. 

 
9. Выдзеленая літара абазначае 5 гукаў: [з], [ж], [с], [з’], [ш]. 
10. А) Археалогія: не мае ўстаўнога [й] паміж галоснымі. 
Б) Гузік: мае выбухны гук [г]. 
 
11.  
Асіміляцыя па мяккасці: [с’н’]ежна, (у) [с’н’]ежні, [с’н’]ег, ве[с’н’]іцы, 

[с’ц’]ежкі, ле[с’в’]іцы, [з’в’]есіўся, [с’н]’жнымі, па[с’п’]ешліва; 
Асіміляцыя па глухасці: сце[ш]кі, рэ[д]кімі. 
12.  
1. Дзеясловы незакончага трывання і дзеясловы закончанага трывання. 

2. Дзеясловы будучага часу і дзеясловы цяперашняга часу. 
3. Дзеясловы абвеснага ладу і дзеясловы загаднага ладу. 
4. Асабовая форма дзеяслова і неазначальная форма дзеяслова 

(інфінітыў). 
 
13.  
1. Метатэза – перастаноўка гукаў або складоў у слове. 
2. Эпентэза – паяўленне гука (звычайна зычнага) у сярэдзіне слова (як 

правіла, пры збегу двух галосных пры запазычаннях). 
3. Пратэза – паяўленне ў абсалютным пачатку слова зычнага або 

галоснага гука, неапраўданага этымалагічна, але выкліканага фанетычнымі 
прычынамі. 

 
14.  
1. Дыярэза – выпадзенне асобных гукавых элементаў. 
2. Асобным відам дыярэзы з’яўляецца гаплалогія – выпадзенне аднаго 

са складоў: мінералогія з мінералалогіі, марфаналогія з морфафаналогіі. 
3. Кантракцыя – сцяжэнне двух або некалькі гукаў у адзін. У 

беларускай літаратурнай мове кантракцыя зычных назіраецца пры 
словаўтварэнні. На стыку кораня, які заканчваецца на [к], [ч], [ц], [т], і 
суфікса -ск- у выніку частковай асіміляцыі і кантракцыі рэгулярна 
ўтвараецца зычны [ц]: кулак + ск =кулацкі. 

 
15. 
А) [а], [о], [у], [э], [і], [ы]. 
Б) [й], [ў]. 
В) Насенне [нн’], вяселле [лл’], раздарожжа [жж], суддзя [ддз’], жыццё 

[цц’], калоссе [сс’], палоззе [зз’], застрэшша [шш], ноччу [чч]. 
 

Святлана Мароз, 
Марына Ржавуцкая 

